
муассисаи пешбари Институти забон ва адабиёгиба номи Рудакии АМИТ 
ба диссертатсия ва автореферати Убайдуллоева Мавзунахон Азамовна дар 
мавзуи «Ибораҳои фразеологий тавсифӣ дар забони адабии муосири тоҷикӣ 
(дар асоси маводи насри бадеӣ)» барои дарёфти дараҷаи илмии доктори 
фалсафа (РНИ) доктор аз рӯйи ихтисоси 6И020500 - Филология (6И020502 - 
Забони тоҷикӣ)

Фразеология яке аз бахшҳои бисёр ҷолиби забоншиносӣ буда, 
баёнгари давраҳои дуру дарози таърихӣ ва ташаккулу таҳаввули забон ба 
ҳисоб меравад. Бинобар ин, омӯзишу пажуҳиши воҳидҳои фразеологӣ яке 
аз масъалаҳои муҳим ва боарзиши ҳар як забон, аз ҷумла забони тоҷикӣ 
арзёбӣ мегардад.

Аз ҷиҳати сохт яке аз навъҳои воҳидҳои фразеологӣ ибораҳои тавсифии 
фразеологӣ мебошанд, ки як қисмати ин мавзуъро ташкил медиҳанд. 
Ибораҳои фразеологӣ вобаста ба рушд ва пешрафти ҷомеа дар давраҳои 
гуногуни таърихӣ ба вуҷуд меоянд ва дар мундариҷаи онҳо таҷрибаи 
ҳаётии беш аз ҳазорсолаи фарҳангии мардуми тоҷик, аз ҷумла суннатҳо, 
расму русум, анъанаҳои милливу маҳаллии онҳо инъикос меёбад. Ин навъи 
ибораҳо дар офаридани образҳои бадеӣ, тасвири манзараҳои табиӣ, 
баҳодиҳӣ ба ҳодисаву воқеаҳои ҳаёт ва монанди инҳо ҳамчун маводи тайёр 
мавриди баҳрабардорӣ қарор мегиранд.

Чун ин мавзуъ хеле ҷолиб аст, аз ин ҷиҳат таваҷҷуҳи донишмандони 
соҳаро солиёни зиёдест, ки ба худ ҷалб намудааст. Ба таҳлил ва таҳқиқи 
ибораҳои фразеологӣ муҳаққиқони зиёди хориҷӣ ва ватанӣ машғул 
гардида, вижагиҳои маъноӣ, сохторӣ ва дастурии онҳоро омӯхта, асару 
монографияҳо, мақолаҳои зиёди илмӣ ва диссертатсияҳои докториву 
номзадӣ навйштаанд, ки метавон номи бархе аз онҳоро ёдовар шуд. Ба 
монанди Ш. Балли, П. Смит, В.В. Виноградов, Б.А. Ларин ва 
донишмандони тоҷик дар мисоли Н. Маъсумӣ, Р. Ғаффоров, Р. 
Эгамбердиев, Ҳ. Маҷидов, И. Ҳасанов, Р. Саидов, Т. Мақсудов, Н. 
Назаров, Ш. Мирзоев, Ҳ. Дӯстов, Н. Гадоев, М. Собирова ва дигарон. 
Донишмандони номбурда дар омӯзиш ва пажуҳиши масъалаҳои гуногуни 

ибораҳои фразеологии забони русӣ, забони тоҷикӣ ва гӯйишҳои он ва 
забонҳои шарқй эронӣ, дар мисоли забонҳои помирӣ нақши муҳим доранд.

Диссертатсияи Убайдуллоева М. низ тасдиқи гуфтаҳои фавқ буда, ба 
таҳлили забонии яке аз навъҳои ибораҳои рехта - ибораҳои фразеологии 
тавсифӣ бахшида шудааст. Дар ин кори диссертатсионӣ масъалаҳои 
сохтор, гурӯҳҳои маъноӣ, мансубияти ҳиссаинутқӣ ва паҳлуҳои дигари 
ибораҳои тавсифии забони адабии муосири тоҷикӣ дар асоси маводи насри 
бадеӣ ба риштаи пажуҳиш кашида шудааст.

Диссертатсияи мавриди тақриз аз муқаддима, се боб, хулоса ва 
рӯйхати сарчашмаҳои илмии истифодашуда иборат буда, ҳаҷми умумии он 
151 саҳифаи чопи компютериро ташкил медиҳад.

Дар муқаддимаи диссертатсия чун анъана дар бораи аҳамият ва 
дараҷаи таҳқиқи мавзуъ, ҳадафу вазифаҳои он, асосҳои назариву 
методологии таҳқиқ, навгонӣ, аҳамияти назариявӣ ва амалии мавзуъ ва 
дигар қисматҳои ба талабот ҷавобгӯ маълумоти зарурӣ дода шудааст.

Боби якуми диссертатсия «Ибораҳои фразеологии тавсифӣ ҳамчун як 
навъи воҳидҳои фразеологӣ» унвон дошта, фарогири ду фасл мебошад. 
Фасли аввал «Тавсиф ва нақши он дар ташаккули ибораҳои фразеологии 
тавсифӣ» ном дорад ва ин ҷо дар бораи маънои калимаи «тавсиф» ҳамчун 
воситаи тасвири бадеӣ, вижагиҳо ва таърихи ташаккули он маълумот ироа 
гардида, муҳаққиқ барои тақвияти андешаҳои хеш аз мисолҳои зиёд 
истифода намудааст. Таъкид мегардад, ки тавсифи забонӣ аз тавсифи 
бадеӣ бо як қатор нишонаҳои худ фарқ мекунад. Он дар наср ба сифати 
муайянкунанда аломати барҷастаи мафҳумро нишон медиҳад.

Фасли дуюми боби мазкур, ки «Нишонаҳои асосии ибораҳои 
фразеологии тавсифӣ» унвон дорад, ба масъалаи нишонаҳои ибораҳои 
фразеологии тавсифӣ таваҷҷуҳ зоҳир гардидааст. Муҳаққиқ дар ин фасл 
панҷ нишонаи ибораҳои фразеологиро муайян кардааст, ки иборатанд аз: 
сохтори онҳо танҳо дар қолаби ибораҳои исмии изофӣ; ифодаи маънои 
ҷузъҳои таркибии онҳо; танҳо дар ду гурӯҳи маъноӣ - идиома ва 
фраземаҳо ифода ёфтани онҳо; дар мундариҷаи маъноии онҳо зоҳир 
гардидани тобишҳои маъноии эҳсосотӣ ва баҳодиҳӣ; айнан тарҷума 
нашудани тавсифҳои фразеологӣ аз як забон ба забони дигар.

Ҳангоми таҳлил ва таҳқиқи ин масъала диссертант андешаҳои илмии 
худро бо назарияҳои пешқадами олимони соҳа ва маводи сарчашмаҳои 
бадеии адибони муосири тоҷик тақвият бахшидааст.

Боби дуюми диссертатсия «Хусусияҳои сохтории ибораҳои 
фразеологии тавсифӣ» ном дошта, аз ду фасл ва зерфаслҳои алоҳида 

иборат аст. Муҳаққиқ дар фасли аввали ин боб қолаби ибораҳои 
фразеологии тавсифиро таҳлил ва таҳқиқ намуда, дар доираи як қолаб 
сохта шудани онҳоро бо мисолҳо нишон додааст. Зикр мегардад, ки ин 
қолаби маъмули ибораҳои изофӣ мебошад, ки бо ҳиссаҳои номии гуногуни 
нутқ пур карда мешавад. Дар навбати худ унвонҷӯ онҳоро ба се гурӯҳ: 
қолабҳои сермаҳсул, каммаҳсул ва бемаҳсул ҷудо намудааст.

Дар фасли дуюми ин боб, ки «Ифодаи ҷузъҳои дохилии ибораҳои 
фразеологии тавсифӣ бо ҳиссаҳои нутқ» ном дорад, муҳаққиқ тавсифҳои 
фразеологиро аз рӯйи ифодаи ҷузъҳои якум ва дуюм ба риштаи пажуҳиш 
кашидааст. Таъкид мешавад, ки дар ин вазифа бештар исмҳо ҳамчун ҷузъи 
асосӣ ва навъҳои гуногуни сифатҳо ҳамчун ҷузъи дуюм бештар фаъоланд. 
Ӯ сифатҳоеро, ки ба вазифаи ҷузъи дуюми тавсифҳои фразеологӣ истифода 
мешаванд, аз рӯйи сохт ба чор гурӯҳ: сифатҳои сода, сохта, мураккаб, 
таркибӣ табақабандӣ намуда, бо мисолҳои дақиқ шарҳу эзоҳ додааст.

Боби сеюми диссертатсия «Хусусиятҳои маъноии ибораҳои 
фразеологии тавсифӣ» ном гирифта, аз чор фасл иборат аст. Дар фасли 
аввал гурӯҳҳои маъноии ибораҳои фразеологии тавсифӣ - идиома ва 
фраземаҳо мавриди баррасӣ қарор дода шудаанд. Дар он оид ба андешаи 
бархе аз муҳаққиқони соҳа роҷеъ ба тавофути идиома аз фраземаҳо 
маълумот ироа гардида, баъдан нишонаҳои асосии идиома ва фраземаҳои 
тавсифӣ муқаррар карда мешаванд.

Дар фасли дуюм бошад, мундариҷаи маъноиву сохтории ибораҳои 
фразеологии тавсифии забони тоҷикӣ бо назардошти ифодаи маънои 
маҷозӣ, мафҳумӣ ва сохту таркиби устувор бо шоҳидҳо шарҳу эзоҳ 
ёфтааст.

Дар фаслҳои сеюм ва чорум ифодаи маъноҳои эҳсосотии мусбату 
манфӣ, баҳодиҳии хубу бад ва тобишҳои образнок, ки яке аз нишонаҳои 
асосии тавсифҳои фразеологӣ мебошанд, таҳлил шудаанд.

Дар бахши хулоса мазмуну муҳтавои диссертатсия дар 14 банд 
натиҷагирӣ шудааст.

Ҳамин тавр, ҷанбаи илмӣ ва амаливу назарии диссертатсия мувофиқи 
матлаб буда, муаллифи он то қадри имкон сарчашмаҳои гуногун ва 
муҳимми марбут ба мавзуъро мавриди баррасӣ қарор додааст, ки ин ҳолат 
аз таҷрибаи хуб ва сатҳи дониши баланд доштани унвонҷӯ дарак медиҳад. 
Дастовардҳои муаллиф дар омӯзиш ва баррасии минбаъдаи масъалаҳои 
забоншиносии тоҷик, хосатан воҳидҳои фразеологӣ ва вижагиҳои 
сохториву маъноии онҳо нақши боарзишу судмандеро ба ҷо хоҳанд овард. 
Бандубасти аппарати илмии диссертатсия низ мувофиқи матлаб ва қобили 

қабул буда, муҳаққиқ ҷиҳати таҳлилу баррасии маводи насри бадеии 
адибони тоҷик, табақабандӣ ва таҳқиқи онҳо аз осори донишмандони 
ватанӣ ва хориҷӣ ба таври васеъ истифода шудааст.

Бо вуҷуди дастовардҳои зикршуда ва комёбиҳои муҳимму судманди 
илмӣ дар масъалаи омӯзиш ва пажуҳиши хусусиятҳои забонии ибораҳои 
фразеологии тавсифӣ баъзе нуктаҳои баҳсталаб, камбудиву норасоиҳо, 
ғалатҳои имлоӣ, техникӣ ва китобат дар диссертатсия роҳ ёфтаанд, ки 
ислоҳи онҳоро ба манфиати кор медонем:
1. Хуб мебуд, агар дар диссертатсия тафовут миёни калимаи тавсифӣ ва 
унсури муайянкунанда дар таркиби ибораҳои изофӣ бо далелҳои дақиқ 
нишон дода мешуд.
2. Дар услуби бархе аз ҷумлаҳо костагиҳо ба мушоҳида мерасад: “Ҳарчанд 
дар бобати номи гурӯҳҳои маънои фразеологизмҳо муҳаққиқон андешаҳои 
гуногун ба чашм мерасад....” - саҳ 79. Агар ин ҷумла дар шакли: “Ҳарчанд 
дар бобати номи гурӯҳҳои маънои фразеологизмҳо муҳаққиқон андешаҳои 
гуногун ба чашм расонд ҳам ...” меомад беҳтар мебуд. Ҳамин гуна ҷумла 
дар саҳифаи 92-и диссертатсия низ ба мушоҳида мерасад.
3. Бархе аз рақамҳои дохили диссертатсия дар рӯйхати адабиёт вуҷуд 
надоранд: рақами 80.
4. Рақами баъзе сарчашмаҳои дар дохили диссертатсия нишон додашуда, 
ба рақамҳои рӯйхати адабиёт мувофиқат намекунанд: № 19, 56, 71, 49, 59, 
66, 24, 38, 23,20,51,63, 13, 76, 9.
5. Дар рӯйхати адабиёт чунин нуқсонҳо ба назар расиданд:

а) ҷо-ҷо ба хронология аҳмият дода нашудааст: саҳ 129, 132, 133, 135;
б) баъзан тартиби алифбоӣ риоя нашудааст: саҳ 128;
в) дар мавриди баъзе аз сарчашмаҳои илмӣ макони чоп (нашриёт)-и он 

нишон дода нашудааст.
6. Дар диссертатсия ва автореферати он ғалатҳои имлоӣ, китобатӣ ва 
техникӣ роҳ ёфтааст: 8,79,81,84,93,115,117,122.

Дар маҷмуъ, эродҳои баёнгардида моҳияти илмӣ ва дастовардҳои 
муҳаққиқи диссертатсияро коста намесозанд. Нуқсонҳои зикршуда 
ислоҳшаванда буда, бартараф намудани онҳо боиси боз ҳам беҳтар 
гардидани ҷанбаи илмии рисола ва махсусан ҳангоми таҳияи монография 
мебошад.

Мазмуну мундариҷаи диссертатсия бо фишурдаи он, ки бо ду забон: 
тоҷикӣ ва русӣ таълиф гардидааст, мувофиқат мекунад. Муҳтавои асосии 
диссертатсия дар мақолаҳои ба нашр расонидаи муаллиф, ки дар маҷмуъ 
шаш ададро ташкил медиҳанд, пурра инъикос ёфтааст.

Ҳамин тариқ, диссертатсияи Убайдуллоева Мавзунахон Азамовна дар 
мавзуи «Ибораҳои фразеологии тавсифӣ дар забони адабии муосири 
тоҷикӣ (дар асоси маводи насри бадеӣ)» пажуҳиши баанҷомрасида маҳсуб 
ёфта, комилан ба талаботи КОА-и назди Президенти Ҷумҳурии 
Тоҷикистон ҷавобгӯ мебошад ва муаллифи он барои дарёфти дараҷаи илми 
доктори фалсафа (РйП) доктор аз рӯйи ихтисоси 60020500 - Филология 
(60020502 - Забони тоҷикӣ) арзанда аст.

Тақриз дар ҷаласаи шуъбаи забони тоҷикии Институти забон ва 
адабиёт ба номи Рӯдакии АМИТ аз 03 марти соли 2023, суратҷаласаи 
№5.(2023) муҳокима ва тасдиқ гардидааст.

Дар ҷаласа 9 нафар иштирок доштанд. Натиҷаи овоздиҳй: «тарафдор» 
- 9 нафар, «зид» - нест, «бетараф» - нест.

Раиси ҷаласа:
мудири шуъбаи забони тоҷикии
ИЗА ба номи Рӯдакии АМИТ,
номзади илми филология Мирзоев Сайфиддин
Ташхисгар:
ходими пешбари илмии шуъбаи
забони тоҷикии ИЗА
ба номи Рӯдакии АМИТ, .х" /
номзади илми филология ' Тӯраев Бурҳониддин
Котиби ҷаласа:
ходими калони илмии шуъбаи
забонҳои бостон ва ориёии ИЗА
ба номи Рӯдакии АМИТ,
номзади илми филология /7 7

Суроға: 174025 Ҷумҳурии Тоҷикистон 
Ш. Душанбе, хиёбони Рӯдакй, 21 
Тел: 227-27-52
Сайт: ЬЬ://апг1.Ҷ
Е-шаП: 8ауГ уацпоЬ@таП.ги
Тел: 919-80-38-20
Имзоҳои С. Мирзоев, Б. Тӯраев, 
3. Мамадаминоваро тасдиқ мекуна 
Сардори шуъбаи кадрҳои ИЗА ба н 
Рӯдакии АМИТ

Мамадаминова Замира

ШУЪБАИ 
КАЙРҲО

^илола Нарзиқулова

